
Ideologia norbanakoen eta beren benetako izate baldintzen arteko alegiazko harremanaren “adierazpidea” da.

 (Louis Althusser)

1. Sistemaren oinarriak: azterketarako tresnak

Orain dela lau urtetik, agerikoa da krisia ez dela ekonomikoa, krisi ekologikoa da, elikadura subiranotasunekoa, osasunekoa, genero harremanetakoa, eta baita baloreen krisia; kapitalismoak garatutako zibilizazioaren paradigmaren krisia da, azken finean, berau eusten duen eredu ideologikoaren krisia. Horregatik, gertatzen ari denaren balorazioa egiterako orduan, ezin daitezke ulertu sektore sozialen erantzunen etsipena edota epelkeria, botere globalizatuaren ideologiak zelan moldatu izan gaituen aztertu gabe, eta bere balore multzoa nola barneratzen joan garen aztertu gabe. 

Eredu kapitalistak oinarri dituen euskarriak mozorrotzen eta ezkutatzen ditu, eta ideologia bezalako terminoak kontzeptu marxista desfasatu gisa baztertzen ditu; ideologia ideia-balore multzoa, edo gizarte baten nagusi diren balore multzoa besterik ez izanik. Ideologiko horren azterketa beharrezkoa da krisi garaian, izan ere, krisira bideratu gaituzten baloreekiko ezberdinak direnak finkatuz soilik, gaindituko dugu berau.   

Egungo eredu ekonomikoarekiko alternatibak mahai gainean jartzeko, neoliberalismoak zabaldutako mito ugari eraitsi behar dira lehenengo, eta horretarako, egitura ekonomikoaren funtsezko kontzeptuak ulertu behar dira lehendabizi. 

Bada metodo zientifiko bat egitura hori aztertzeko, materialismo dialektikoa. Egungo pentsamolde ekonomiko-teknokratak iraindu egiten du, baina ez da analisi globalerako beste alternatibarik landu. 

Historiaren teoria marxistaren zati integrala den teoria ekonomiko marxistak sistema ekonomiko kapitalistaren egituraren eta dinamikaren ulermena du helburu. Ohiko usteek diotenaren aurka, teoria ekonomiko marxista ez da inola ere sozialismoaren teoria ekonomikoa, ezta ekonomia planifikatuena ere. Aitzitik, ekonomia kapitalistaren azterketa zientifikoa da,  Marxen titulu ezagunena den Kapitala  liburuak ondo azpimarratzen duen bezala. Teoria hori, eredu ekonomiko baten azterketa era orokorrean egiteko ezinbesteko elementuak dituen bakarra da; azterketa ekonomiko batean, ideologia menperatzaileak irakatsitako aurreiritzien eraginez,  saihestuak edo alboratuak izan ezin daitezkeenak.

Analisian aurreiritzi horiek gaindituz gero, birproduzitzen den edozein gorputz sozialek antolaketa funtzional bat behar duela ulertu behar dugu. Gizarte  aztertzaileek  oinarrizko ezaugarri batzuk zehazten dituzte, sistema sozialek sortzen dituzten desberdintasunak edo geruzapenak ikertzeko: klaseen irekiera edo itxiera arautegia, estatus erreal edo klasetik abiaturik jendea kokatzeko metodo erreala, desberdintasun mota nagusia eta legitimaziorako metodo nagusia.  

Hori azaldu ahal duten eskemen artean, filosofia marxistarena da osotuena eta integratzaileena. Gure garaiko
 gero eta pentsalari gehiagok uste dute – orrazkera gehiago edo gutxiagorekin- funtzionatzeko era eta ugalketa soziala aztertzeko teoria orokor hau erabilgarriena dela, boterearen eta gatazkaren hainbat teoria, zein geruzatze sozialaren eta lurraldekakoaren areagotzea  ulertzeko.

Eskema hori osatua eta integratzailea dela diogu, bere gainegituraren eta azpiegituraren zati batetik birprodukzio sozialaren diseinu eta garapenean betetzen den lekua biltzen duelako, eta horrek, posible egiten dituen aspektu guztiak barnebiltzen ditu: ideiak eta baloreak; legeak, eta horiek mantentzeko errepresioa; ondasun eta zerbitzuen ekoizpena, ondorio dituzten harreman guztiekin; eta ekoizpen-birprodukzio soziala. 

Egitura ekonomiko, sozial, polítiko eta ideologikoaren azterketaren bidez nabarmentzen da, hain zuzen, sistema sozial guztien gailurrean (nahiz eta berau ezingo litzakeen sustengatu produkzio indarrik gabe) bere aparatu ideologikoa dagoela. Hau da, ez dela soilik “ideien” arlora mugatzen, baizik eta bere paradigma propioak sortzen dituela ezagutzaren arlo guztietan
. 

Neoliberalismoaren irudikaria balizko ordena sozioekonomiko oso eta autozuzendu baten gainean osatzen da
, bere autoerregulazio gaitasun intrisekoaren eraginez, politikoki egituratzea beharrezko ez dena. Logika propio batez funtzionatuz, ordena hori aktore sozialen zatikako ekintzen arteko talka da, zeinak eragiten, bideratzen eta erregulatzen dituen indar handi baten menpe diren: merkatua. Merkatua harreman sozialen erdigunea bilakatu da, jadanik ez da merkatua moldatzen ez den errealitaterik existitzen.

Merkatuak sortutako harremanak zabaldu ahala, giza ekintzak bideratzen dituzten balore berriak agertu dira. Balore horiek merkatuaren logika jarraituz eratu dira, eta horiekin elkarrekikotasunean antolatzen dira egitura hierarkikoak. 

“Baloreetan heztea” estatuko botereek barreiatutako diskurtso sozial osoan zeharkako kontzeptua da; berdin du horiek Europar Batasunetik heldu (Bolognia plana), Parisetik, Madriletik edo Euskal Herriko aginpideetatik. Jantzi ezberdinekin babesturik dago egitura soziopolitiko ororen elementu nagusia: ideologia.  

Estatuaren eta boterearen aparatu guztiek errepresioari eta ideologiari esker funtzionatzen dute aldi berean. Estatuaren aparatu errepresiboak kide denak aginte unitate batean zentralizaturik dituen osotasun antolatu bat dira, baina Estatuaren aparatu ideologikoak era askotakoak dira aldiz, desberdinak, “autonomo samarrak”.

Hain da zeharkakoa gaia, aldaketa erdu bat bera ere ezin daitekeela eraiki aldatu nahi dena onbideratzen duten baloreetan oinarriturik. Horrela ulertu du gaia Bolibiako iraultzak ere, zeinak ereduaren barneraketa eta erdiestea bi zutabetan oinarritzen dela aldarrikatzen duen: estatuaren boterean eta ideologian. Biak ezinbestekoak badira ere, ideologikoa gakoa dela ziurtatzen dute, boterea galtzeari edo honen usurpazioari aurre egiteko. 

Agerikoa da, arlo guztietatik hasi behar dela euskal nortasunaren baloreak aztertzen; izan ere, funtsezko elementuak dira ez bakarrik nazio eraikuntzarako edo sozialismoaren eraikuntzarako, baita Euskal Herriaren biziraupenerako ere, bizkarrezurdun lurralde gisa ulerturik.  

Gizarte bakoitzak metodoren bat garatu du biztanleriaren arteko desberdintasun sozialak justifikatzeko. Metodo horrek orokorrean, legitimazio izeneko prozesua betetzen du. 

Tradizioa edo ohitura legitimazio metodo gisa duelarik, patriarkatuak
 gauzak beti horrela izan direla irakasten dio jendeari, beren buruak egungo ondasunen eta sozialki baloratutako zerbitzuen banaketen inguruko alternatiba posibleei itxiz. Baina ohituraren atzean justifikazio ideologiko sistematikoagoa dago, gizonezkoen gaitasun estrategikoak azpimarratu ohi dituena, hau da, sistemaren gailurrean daudenak. Bestalde, ongizateari gizonezkoek egindako ekarpena azpimarratzen du, zerbitzu eta ondasun baloratuen jabetza portzentajea handiagoa dutela justifikatzeko, eta desberdintasun hori onuragarria da denontzat, beharrezkoa eta ekidinezina aldi berean
. Erlijioak ideologia hori indartzen du, jainko batek hala nahi duela oinarri hartuta legitimatzen du, nahi jainkotiar horri diogun konfiantzari eta onarpenari froga eginez, beste bizitza batean sarituak izango garelarik gure genero eta klaseari dagozkion arauak eta betebeharrak betez gero.      

Azkenik, justifikazio legala dago: existitzen diren klaseen eskubide, pribilegio eta beharrak sustengatzen dituen multzo juridikoa, estatuko aginteak babestuak, eta gorputz errepresiboak kontrolatuak.

Estatuko aparatu ideologiko guztiak, edozein izanda ere, emaitza berean biltzen dira: ekoizpen eta ugalketa harremanen birprodukzioa, hau da, harreman kapitalista esplotatzaile eta menderatzaileena. Bakoitzak era berezituan laguntzen dio emaitza bakar horri. Aparatu politikoak estatuaren ideologia politikoaren men jartzen ditu pertsonak, ideologikoki aurrez-aurre diren talde edo alderdi politikoak ilegalizatzeko eta kriminalizatzeko zalantzarik jarri gabe. Informazio aparatuak (prentsa, irratia, telebista) –ismo-en eguneroko dosiarekin asetzen du biztanlegoa (moralismoa, bakezaletasuna, gizalegea, liberalismoa, estatu nazionalismoa, etab). Erlijio aparatuak jaiotzaren, ezkontzaren eta heriotzaren zeremonia eta erretolika handien bidez parte hartzen du, beste masaila jarri ezean, salbaziorako aukerarik ez dugun errauts multzoa garela gogoraraziz beti. 

Baina, bada funtsezko elementu bat gizarte moderno garatuen helburu horretarako: eskola, derrigorrezko bihurtua. Eskolak txiki-txikitatik lan egiteko adin legala arte moldatzen du pertsona (16 urte), edo adin nagusitasunaren hasiera arte (23-25 urte goi mailako hezkuntza jasotzen dutenentzat). Gizarteratzen den sektore multzo bakoitzak (Derrigorrezko Hezkuntza, Lanbide Heziketa, Unibertsitatea), gehienetan, jaso eta bere egin du klase gizartean betetzea komeni zaion paperaren ideologia: esplotatuaren rola (kontzientzia “profesional”, “moral”, “gizalegezko” eta “apolitikoa” guztiz garaturik); errepresio egileen rola (agintzen eta obedituarazten jakin, “eztabaida gabe”; edo agente politikoen demagogia erretorikoa maneiatzen jakin, “giza harremanetan” edo “giza baliabideen kudeaketan” adituak); edo ideologiaren agente profesionalen rola (kontzientziak errespetuz –hau da, mespretxuz- maneiatzen dakizkitenak, hertsaduraren eta komeni den demagogiaren bidez,  “dohainari”, “moralari”,  “nazioaren momentu historikoaren garrantziari”... moldatzen denaren arabera).

Argi dago, egiaztatutako dohain horien gehiengoa (umiltasuna, etsipena, otzantasuna alde batetik, eta gizatasuna, handikeria, ziurtasuna, hau da, trebetasuna eta mintzaira ona), hezkuntza curriculumetatik haratago daudela, eta estamentu guztietan irakasten direla: familian, hezkuntza zentroetan, derrigorrezko irakurgai diren “liburu onetan”, “sustaturiko filmetan” eta baita estadioetan ere. 

Horretarako, sistemak  bere ezagupenak ekoizpen dituzten zentroen bidez elikatzen du bere burua, sustengatzen duen pentsamoldea finantzatuz eta zabalduz. Nobel sariak banatzen dira, Erakundeak diruz laguntzen dira, beren “ikerketak” argitaratzen eta zabaltzen dira, hau da, pentsamendu menderatzailea berresten duen oro, “egiaz eta zientifismoz” jantzirik; aldi berean, diseinu horren gain argi izpiren bat igorri nahi duen edozein pentsamolde isilarazten, iraintzen eta kriminalizatzen da.

2.- Ekonomia globalizatuaren ideologiaren baloreak

Orain arte aipatutakoak, gai baten inguruko pintzelada orokorrak besterik ez dira izan, erabakigarria eta, aldi berean, labainkorra. Izan ere, ideologia baten barne egoteak, definizioz, bertatik kanpo uste izatea dakar, “kontzientziaz”, “printzipio etikoz”, “balorez”... jardutea  deritzaio, balore horietan zelan hezi eta busti gaituzten sakondu gabe, eta zelan kriminalizarazi dituzten agintearen ideologia ezbaian jartzen duten taldeen baloreak. 

Horregatik, funtsezkoa da ekonomia globalizatuaren ideologiaren balore nagusien inguruan hausnartzea. Horretarako, elementu jakin batzuk azpimarratu behar ditugu: 

2.1.-
Baloreak kontzeptuzko objektuak dira, eduki jakin batzuetara 
bideratutako esanahia dutenak, eta gure jokabidea gidatzen dutenak. Baloreen bitartez giza taldeak azter ditzakegu, eta egitura soziala osatzen duten elementu adierazgarriak ezagutu; izan ere, giza talde baten jarrera eta baloreek ondorio politiko, ekonomiko eta sozialak dituzte, aldi berean, kultura eraldatzen doazelarik. Egun, kultura ez da soilik ekoizpen harremanen emaitza, elementu gakoa da egitura soziala baldintzatzeko orduan. Arrazoia eta ondorioa zein den aztertzen saiatzen baldin bagara, irteera zaila duen zurrunbiloan sartzeko arriskua dugu. Hausnarketa hau gauzatzeko baloreak errealitate soziala aztertu eta diagnosia egiteko elementua direla aipatzea interesatzen zaigu. 

Kontzienteki edo inkontzienteki, ideologia globalizatzaile eta neoliberalaren onarpena eragiten duten baloreen transmutazioak, ordenaren izenean inposatzen den isiltasunaren munduan menperaturik bizitzera daroatza pertsonak. Erantzunak giltzaperatzen dituen kulturaren menpean, zergatia bihurrikeria da. Adierazpen eta balorazio gaitasunen aurrez aurre dago zorroztasun akademikoa, autoritateari hertsiki loturik dagoena, kritika eta sormen ekintzak geldiaraztea helburu duena.   

Sistemak sorturiko “egiaren” etengabeko defentsak beharrezko gaitzen eta badaezpadako erasoen, justifikazioa sustatzen du. Posiblearen eta beharrezkoaren aldeko apologiak diskurtso neoliberalaren zein bere kultura estrategiaren ezinbesteko elementu dira, pobreziaren, herritarren moral maila baxuaren, ziurtasun ezaren eta giza eskubide eta eskubide demokratikoen urraketak justifikatzeko. Horri guztiari esker, askapen alternatibak bultzatu ahal dituzten kontzeptu eta errealitateak paralizatzen dira.

Azken finean, demokraziarekiko eta kritika ezagutu, adierazi eta gauzatzearen askatasunarekiko gaitzespena da ezkutuan dagoena. 

2.2.-
Egungo diseinu sozio politikoan, EUSKAL HIRIA gailentzen ari da 
EUSKAL HERRIAREKIKO. Landa eremuak batez ere hiriei zerbitzu ematen dieten azpiegitura handiak jasatera eta pairatzera beharturik daude, eta landa eremuen eta hiriguneen arteko banaketa eta desoreka areagotzen da, azken hori sustatzen delarik. 

Eredu ekonomiko honek giza harremanetan eragiten duen egitura aldaketa, espaziala eta denborazkoa, ez da bakarrik egitura aldaketa bat, balore tradizionalak baldintzatu dituzten pentsatzeko eta jarduteko erak ere badakartza. 

Sekularizazio, pluralizazio eta indibidualizazio prozesu bat azalerazten da. Soziologoek gertakizun historikotzat jotzen dute arrazoiaren ahultzea, eta arrazionalitatearen krisia, komunitatearen galera eta norbanakoaren bakardadea seinalatzen dituzte. Harreman sozialen alorrean subjektiboa gailentzen zaio kolektiboari. Kontsumoaren eta ikus entzutezkoen gizarteak orainaldiaren eta berehalako gozamenaren erritmoa inposatzen ditu, memoria gabe, ordena estetikoa nagusi dela. Errentagarritasuna ekoizpenari gailentzen zaio, epe laburra luzerako aurreikuspenei, ekonomia zerbitzu hedonistarako bideratzen da.

Lurraldearen loturekiko pixkanaka urruntzeak, eta hirien ibili ez-pertsonalak, norbanakoak aldaketa balioen errealitatearekin hertsiki identifikatzea eragiten du, eta ez erabilera balioenarekin. Horrek, esanahi positiboak erlatibizatzen ditu, eta abstrakzio edo modan ez diren ideal bihurtzen ditu erantzukizun sozialak eta pertsonek gertaera kulturalekin dituzten konpromiso historikoak. 

2.3.- Analisirako berreskuratu behar den beste elementu bat errealitatea 
eta ezagutzaren eskuratzea sozialki eraikitzeko eredu berriei buruzkoa da. Ikus entzunezko kultura nabarmenki baldintzatzen ari da errealitate soziala eraikitzeko era. Komunikazio teknologiek gertakizunen denbora bizkortzen dute, bizitza bera bizkortzen dute. Denbora horrek gure pentsatzeko eta jarduteko erak aldatzen ditu, eta harremantzeko espazioa ere iraultzen du. Ezer ez dago urrun eta dena dago hurbil. Dena dabil arin eta intentsitatea estetikoa bilakatzen da. Espazio eta harreman forma presentzial zein birtual aniztasuna dago; elkarrekintza espazio erreala, ikus-entzunezko elkarrekintza espazioa eta espaziorik ez duen harreman birtualen gunea. Gure forma kognitiboek aldakuntza nabariak pairatzen dituzte, errealitatea ezagutzeko era gero eta konplexuagoa baita; ezagutzeko era horrek gure errealitatearen inguruko ikuspegia transformatzen du. Sartorik gizarte telegidatutako Homo Videns-en inguruan hitz egiten du. 

Interneteko bizitzak gero eta garrantzi handiagoa dauka gure gizartean. Ziberkulturak eguneroko bizitzako errealitatea beraren pertzepzio eta irudian aldakuntzak ageri ditu, harreman sozialen intentsitate eta nolakotasunean aldaketa, non komunitate loturak eta pertsonen arteko konfiantza askoz ahulagoa diren. Gaztelaniazko hitzetan, hizkiekin jolastuz “d” letra “t” bihurtzen ari dela ikus dezakegu, “solidario” izatetik, “solitario” izaterako bidean, elkartasunetik bakardadera. 

2.4.- Menderatze kulturalaren (baloreen) eraginaren arriskuak.  Argi dago, 
globalizazioaren prozesu ekonomikoaren gain kontrola duten herrialdeek, hedapen prozesu horren baitan txertatzen dituztela beren kultura moldeak, eta baita, beren interes ekonomikoen alde gehien komeni zaizkien baloreak ere. Ez da posible Coca-cola ekoiztea, produktu horren atxikitze molde kulturala eratu gabe. 

Erlatibismoa kultura modernoaren funtsezko baloreetako bat da, planetan  zehar globalizazio prozesuaren eraginez inposatu dena. Kultur aniztasunaren aitzakiapean, aipaturiko balorea sustatzen da, tokiko kultur sorkuntzei esanahia eta zentzu historiko zehatza kentzeko. Erlatibismo hori estatus quo atzerakoia kritikatu, aurre egin eta nahasi ahal duen edozein sorkuntza geldiarazteko dago diseinaturik. 

Gero eta hedatuago dago ezberdintasun soziokulturalak betirako zehazturik eta finkaturik daudenaren ustea. Beraz, aldaketa sozialerako edozein proposamen ezberdintasun sozial eta kultural horren existentzia eta errespetua onartzetik abiarazten da, (monarkia, eliza, aristokrazia edo kasten legitimitatea, edo sektore publikoak banku pribatuen finantzazioa onartzera derrigortzen gaituzten bezala). Erlatibismo axiologiakoan oinarritzen den aniztasun kulturala, diskriminazio, arrazismo eta bazterketa era bat bihurtzen da hain zuzen. Ahaztu egin dugu, balore kulturalek gizakiaren hobekuntzara bideratzen gaituztela, ez praktikan bertan, baizik eta sortu dituen historia sozialarekin batera barnebiltzen direnean.      

Globalizazioak kultura modernoaren kontraesanak sortu ditu nazioarte mailan: kosmopolismoa eta bankarizazioa. EEBBetako eta Europako kapitalismoaren mundu mailako inbasioa da, “nazioarteko” kulturaren inposaketa, edo beste era batean esanda, multinazionalen kultura partikularra, gune horietako substratu partikularraz apaindurik. Ukaezina da kapital handiak inposatu eta homogeneizatzeko garatu duen gaitasuna, baina, aldi berean, bere eskakizun ekonomiko, politiko, juridiko eta kulturalek behar dituzten baloreak barneratzekoa eta birziklatzekoa. 

Kosmopolizazioa eta balkanizazioa, homogenizazioa eta zatiketa, kultur globalizazioaren efektu paradoxikoak dira. Aurkari dialektiko gisa aurkezten dira, alde banatako poloak,  gainjartzen eta elkarren osagarri direnak kultur baloreak lurralde eta historia zentzuez husteko. Aginte kulturak bere ekoizpen, adierazgarri eta erreferenteen bidez itzel eragiten die neoliberalismoaren alternatiba diren irteerak bilatzen dituzten egungo prozesu soziokulturalei. Hortik datoz, globalizazioaren joera historiko-sozialak zenbateraino barneratzen ari gaituen neurtzeko zailtasunak.  
2.5.- Errealitatea eraikitzeko era telegidatu honek arazo garrantzitsuak 
ageri ditu demokraziaren ikuspuntutik, baina balore eta ezagutza berrien eskuratzeko moduen aldaketa horrek, sozializaziorako funtsezko protagonistak ere sakonki aldatzen ditu: familia eta hezkuntza sistema.  

Hezkuntza sisteman unibertsitateko ikasleek zailtasunak dituzte aspertu gabe ikasgeletan azaltzeko eta arreta mantentzeko interes ludikoa behar dute begi bistan
; abstrakzio maila batzuk jasangaitzak dira ikasleriaren gehiengoarentzat. Horrela, pentsamendu abstraktua mugatzen da, eta gertakariak bere aurrekariekin eta eragiten duten indarrekin erlazionatzeko gaitasuna, azken finean, gaitasun kritikoa eta materialismo dialektikoaren analisi eredua, ahultzen doaz.   

Pentsamendu kritikoa ahultzen den bitartean, internet edo sare sozialak indartzen dira, beste era batetako harremanak eraikitzeko gune gisa. Aldi berean, familiaren muinaren arteko harremanen edukiak aldatzen dira, errazagoa da “nortasun” bat pantaila baten bidez eratzea, konpromisoa eta erantzukizuna exijitzen dizkigun harreman zuzenen bidez baino. 

Ahuldade sozialak eta pentsatzeko eta sentitzeko moduen inguruko norbanakoen esperientziek desintegrazio soziala eta kontrol eza bultzatzen dituztela ikus dezakegu, denok erregutzen ditugun baloreen presentzia soziala murrizten dutenak. Gizartearen indibidualizazioak balore sozialen ezarpen eraginkorra zailtzen du: berdintasuna, elkartasuna... Dibertsitateak
, bizitzeko eta jarduteko moduen aniztasunak, komunaren artikulazioa krisian jartzen dute. Nortasun kolektiboak amore ematen du nortasun indibidualaren aurrean. 

3.- Eraso ideologikoaren egungo ondorioak

Egungo krisiaren aurrean, herritar klaseen geldialdia eta benetako aldaketarako “ideia” alternatiboen inguruko eztabaida eskasa ikusirik, ezin dugu ukatu benetako eraso ideologikoa eman dela; botere ekonomikoaren
 muinetatik hamarraldietan zehar diseinatu eta plangintzatua. Oldarraldi neoliberalak bere ondorio birrintzaileak gero eta gogorragoak eta agerikoagoak izatea eragin du. Beraz, klase menderatzaileek mekanismo asimilatzaile eta alienatzaileak biderkatu behar izan dituzte, sektore herritar eta langileak egoera den bezala onartu dezagun, eta alternatibarik ez dela sinets dezagun. Alienazio eta asimilazio mekanismo horietako batzuk dira mass-medien kontzentrazioa eta kontrola, hezkuntza sistemaren homogenizazioa (Bolognia plana) eta manipulazio historikoa. Baina gehiago ere badira, adibidez: kontsumismoa, indibidualismoa, mentalitate merkantilista, hizkuntza manipulazioa, historikoki ezkerraren ahotan entzun diren termino eta sinboloen bereganatzea... Horien guztien erabileraren bidez, kritika oro suntsitu nahi dute klase menderatzaileek, eta errepresioa eta esplotazioa estaliko dituen errealitate birtuala eraikitzea azken helburu duten ideiak zabaltzen dituzte. Laburbilduz, ideologia gisa Neoliberalismoa duten pertsonak eta gizarteak behar dituzte. 

Eraso ideologiko horren bidez, Kapitalismoak pertsonak eta gizarteak homogeneizatu ditu. Berarentzat ezinbestekoa da bere interesen arabera eraikitako ideologia barneratu eta zabalduko duten pertsonak eta gizarteak eratu eta heztea, eta beraz, Nortasun kontzeptua (kolektiboa) Pertsonalitate kontzeptuaz (indibiduala) ordezkatu behar du, erroko manipulazio kultural eta psikiko-afektibo bati esker soilik lor daitekeena. Horrela, herri, kultura, mundu- ikuskera eta zibilizazio ezberdinak; pertsonen arteko edo Ama Lurrarekiko harremanak; kultur aniztasuna; Kapitalismoaren ikuspuntutik, azken finean, desagerrarazi behar den errealitate deseroso besterik ez dira, bere logika (esplotazioa) eta helburu nagusia (aberastasunaren metaketa) oztopatzen baitituzte.  

Gure eguneroko jardunaren erreferentzia teoriko, praktiko eta baloratiboen homogenizazioak gutxiengo menderatzailearen nagusitasuna sendotzen du. Gutxiengo honek, gero eta urriagoa den arren, giza bizitzaren gauzapen integrala iragartzen duen edozein proiektu unibertsalaren gainetik dagoen mundu mailako orden mota bat proiektatzen du. Esanahiak, zentzumenak eta nahiak homogeneizatu ahala, sorkuntzaren, kritikaren eta giza ekintzaren ateak ixten dira, horien ordez, eszeptizismoari, axolagabekeriari eta ziurtasun ezari irteerak irekiz.

Nagusi diren balore horiek “sozializatzen” direnean, gizakiari sistematikoki bere gizatasunaren jabetza kentzen diote. Oihartzun edo izpiak besterik ez dira geldituko bere gizatasun haretatik, diktadura kapitalistarengandik ihes egiten duten puskak. Sozializazioa bala moderno baten gisakoa da, biktimaren okela zeharkatzeaz gain, bere barnean mila zatitan leher egiten duena. Aginte kapitalista da gure barnean eztanda egiten duena, gure nortasuna zulatzen duena, sistemaren ugalketan gure parte hartze saihestezina bermatzen duena. Horrela, esplotatzaileak eta esplotatuak, banpiroak eta banpiroaren biktimak, ia morbosoa den menpekotasun harremana dute azkenean, literatura eta zinemagintzak ondo ulertu duten bezala. Banpiroaren biktimak transformazioa gauzatzen du: langile aristokrazia; soldata kaxkarradun neska etorkina duen erdi mailako klasea; funtzionario prestuak eta boltsan inbertitzen duten pentsiodunak; etxebizitza birsalduz makina espekulatiboaren motorra elikatzen duen langilea; arrazista zaratatsuena bihurtu den auzune bateko langilea; jatorria edozein dela ere, errentagarritasun maximoa helburu duten Funtsetako eta Pentsio Planetako administrazio kontseiluetako sindikatuak; eta denak behin eta berriro, askatasunaren oihu bailitzan lelo bera errepikatzen: “bakoitzak nahi duena egiten du eta nahi duen lekura doa bere diruarekin”. 

“Askatasun” guzti horrek merkatua du agertokitzat.   

3.-Kap: MERKATUAREN ASKATASUNA: ALIENAZIOA ETA KONTSUMOA
“Ezerezetik abiatuz

miseriaren gailur gorenak erdietsi ditugu”

(Groucho Marx)

Teoria neoliberalaren arabera, gizakiek ez dute behar propio eta mugarriturik, kontsumitzeko joerak besterik ez, beren eskariak sortzen dituzten joera psikologikoak. Kalkulurako objektua soilik den naturaren barne moldatzen dira. Horren bitartez, errealitatea desagertzen da, eta giza sujetua, horrela sortua eta diseinatua, kontsumoa-poz eza-kontsumoa eragin ahal zaion neurona zirkuitu manipulatzaile multzoa bilakatzen da, amaiera gabeko kiribila.  

Merkatuan “denak balio du” da goreneko balorea, giza jarrerekiko, eta kontsumoarekin bat igortzen diren esanahiekiko, menpekotasuna sortzen duen lotura balorazio irizpide bikaina. Ontasun, sortze eta erabilgarritasun ekintzak ekoizpenaren, efizientziaren eta lehiakortasunaren menpe daude. Azken horiek ere, edozein lotura errealekiko aske dira, eta merkatu totalaren gauzatze aukeraren menpe daude.  

1.- Eraginkortasuna, produktibitatea eta lehiakortasuna dira gizarte 
kapitalistaren balore absolutuak, eta horien gain osatzen dira paketean bezala erakusten eta saltzen diren balore sistema ezberdinak. Hala ere, balore horien atzean ezkutatzen da kapitalismoaren benetako esanahi eta muina: irabazi tasen maximizazioa. Produktibitatea handitzen soilik lortzen da lehiakorragoa izatea, eta produktuaren artean eta berau garatzeko eta merkaturatzeko kostuen arteko erlazioa besterik ez da hori. Beraz, zenbat eta gutxiago gastatu produktua ekoizten, orduan eta lehiakorragoa; kostu horiek jaistea osatzen duten lehengaien prezioa jaitsiz lortzen da (lehengaien ekoizle diren herrialdeak esplotatuz- espoliatuz), eskulanaren kostua jaitsiz (pertsonak makinez ordezkatuz, eta enpresen beharren arabera, lan-eskua hartu eta botatzeko erakoa den lan merkatu prekarioan), ingurugiroa zein bere hondatzea ekoizpen eta garraio prozesuetan kontuan izan gabe; eta ekoizpena sostengatzen duen azpiegitura mantentzeko zerga soziala ordaindu gabe (kapital errentaren eta sozietate-zergaren mailakako jaitsiera, kotizazio sozialen murriztea, ezkutuko ekonomia, onarturiko iruzur fiskala...)   

2009tik “krisia murrizteko” martxan jarritako neurri zoragarriak, 2012ko lan erreforma ondorio izan duen enpresari eta gobernuaren arteko “estatuko akordio handia” (langileen memorian gordeko dena), ekoizpen kostua minimora jaistea besterik ez da (produktibitatearen areagotzea); soldata kostuen (EREak, kaleratzeak, soldaten izoztea...) eta kotizazio sozialen (erretiro adina atzeratzea, 35 urte beherakoentzat eskubide sozial gabeko kontratuak...) murrizte gogorrean zentraturik. Eta emaitzak ikusirik neoliberalismoak pertsonen zentzuan izandako garaipen harrigarria onartzea besterik ez dugu. Izan ere, ez dute klase erasoa hautematen (oraindik ere, bada Greziako gizajoak bezala ez amaitzeko neurri txarrak baina beharrezkoak direla pentsatzen duenik, eta denon sostenguarekin 2008 baino lehenagoko egoerara itzuliko garela). Orokorrean, ez da, abiadura handian eta itzulera gabe, feudalismo industrialerantz hurbiltzen ari garen kontzientziarik. 

“Lan merkatuaren flexibilizazioaren” efektuak lanaren hondatzea dakarte herrialde garatuetan, eta horren ondorioz, lanpostua galtzeko beldurra areagotzen da kualifikazio baxuko langileen artean, eta baita posizioa galtzekoa goi mailako langile kualifikatuen artean edo teknikoen artean. Horrek, beren eskubide ekonomikoen pixkanakako galera dakar (soldaten murrizketak, lanaldiaren iraupena luzatzea, kontratatutako baino maila altuagoko funtzioak betetzea...) 

Teoria ekonomiko neoliberalak eraginkortasunak, produktibitateak eta lehiakortasunak errealitatearekin dituzten loturak apurtzen dituela ikus daiteke, aplikazio dogmatikoko esanahi abstraktuetara mugatuz, “perfekzioa, osotasuna eta arrazionaltasuna” ikurren gain aurkezten den ordenaren irrazionaltasun sakona kontuan hartuz. Fenomeno horrek Hinkelammertek
 “arrazionaltasunaren irrazionaltasuna” deritzona adierazten du. Zera dio horren inguruan: Arrazionaltasuna errentagarritasunera murriztuz (eraginkortasuna eta produktibitatea) egungo sistema ekonomikoa irrazionala bilakatzen da. Kontrola ezin dituen egituraketa prozesuak jartzen ditu martxan (krisi ziklikoak) arrazionaltasunak aukeratutako parametroetatik abiatuz. Sistema ekonomikotik gero eta pertsona gehiago bazterturik egoteak, bizitzaren oinarri naturalen suntsiketak, harreman sozial guztien distortsioak eta ondorioz, merkataritza harremanenak, arrazionaltasuna errentagarritasunera murriztearen emaitzak dira”.

Kapitalismoaren merkatuaren legeek gizartea bera eta bere ingurugiroa suntsitzen dute. Merkatuaren automatismoaren bidez lege horiek oztopatzerakoan (momentu honetan bankuen ezinbesteko funtzioetan sinesten da, eta beharrezkoa den diru publiko guztia bideratzen da bere automatismoaren bidez ekonomia suspertu dezan) joera suntsitzaile horiek kontrolaezinak dira, eta mehatxu bihurtzen dira gizakiaren biziraupenerako (desnutrizioa, ingurugiroaren narriaraztea, gaixotasunen hedapena...)

2.- Ekoizpenaren alienazioa, Marxen arabera, langilea ekoizten zituen 
produktuekiko identifikatuta sentitzen ez zelako jazotzen zen; hau da, azken finean, langileak bere indarraren aplikazio denbora guztia beste batzuek gauzatutako diseinuan erabiltzen zuen, engranaje handi baten osotasuneko zati besterik ez zen. Beraz,  burgesa ere identifikatu ezin duen produktu batekiko alienatuta dago, nahiz eta berak diseinatua izan edo aldez aurretik landua
.  

Egungo ekoizpen moduetan, ezin du produktuan bere identitatea islatu, beste arrazoi askoren artean, pentsamendu bakarra nortasunen disoluzio bat eragiten ari delako. 

Puntu honetan BALIO kontzeptuaren kontzientzia berreskuratu behar da. Aldaketa balioa merkatuak salgai batentzat ezarritako balio zehatza da, eta erabilera balioa, izenak ondo aipatzen duen bezala, salgai horrek beharrizan bat asetzeko duen erabilgarritasuna da. Beraz, zein da balioaren eta prezioaren arteko desberdintasuna? Produktu baten balioa bere izatearekiko intrintseko edo berezkoa da, eta faktore askoren baturak zehazten du: sozialki salgai hori ekoizteko beharrezko lan denbora kantitatea; eta ekoizpenean eta garraioan naturari egindako kaltea, gero eta handiagoa izango dena naturaren (ingurugiroaren) kontsumoa zenbat eta atzeraezinagoa izan. Prezioa, aldiz, aldaketa balioaren irudikapen monetarioa da , leku eta espazio jakin batean eskari eta eskaintzaren arteko erlazioaren araberakoa (gehienetan benetako balioarekin zer ikusirik ez duena).

Alienazioa produktuari atxikitako balio errealetik aldaketa baliorainoko igarobide unibertsala da, hau da, pertsonak ekoizpen balio erreala, zein berak eta bere komunitateak ekoiztutako erabilera balio erreala eta materiala, ahazten dituen igarobidea. Aldi berean, errealitatea merkatu infinitu gisa irudikatzen galtzen da pertsona, zeinetan bera ere jatorria eta balioa ezagutzen ez duen merkantzia den, baina zehaztu gabeko prezio baten truke bere burua erostera eta saltzera kondenatua. Pertsona alienatuak aldaketa balioak xurgatzen ditu horrela, bere sorkuntza gaitasunen jabe den izaki kontzientea deuseztatzen da, eta kontsumitzeko bizi den beste gauza batean doa bilakatzen. Ez hori bakarrik, aldi berean, merkatuak biziraun dezan kontsumitua da. Erosketa- salmenta krisi etengabe eta geldiezinen zurrunbilo bizkor baten barnean dagoen merkantzia bihurtzen da. Kontsumismoak bere izaera alienatua eta alienatzailea adierazten duen momentuetako bat, obsesiboa eta neurri gabe garatua
, eta horregatik gure maila kontzientetik kanpo dena, erosketa- salmenta klimax psikologikoan amaitzen den goranzko prozesua da. Bertan, merkatu kapitalistak merkantzia-pertsona bakoitzari ezartzen dion prezio ikusezinak pertsona burujabearen balioa guztiz baliogabetzen du.  

Pertsona neurri gabe kontsumitzen dituen produktuekiko identifikatuta ez dagoenez – ez dute asebetetzen edo boterea ematen, eskuratzen dituen momentutik haratago-, bere kontraesana gainditzeko borroka propioa gauzatuko du objektuen bildumen edo botere elementuen bidez. Aberastasun (produktu) gehiago eta gehiagoren bila aritzearen frustrazioak eragiten dion kontraesanak bera eta ingurukoak esplotazioraino eramango du.  

Historiak diosku, forma eta fase ezberdinetako burgesiak era ezberdinetan jokatu izan duela, baina beti ere botere maila handiago batera iritsi nahian, ekoizpen eta behe mailako klaseen bizitzen jabe egiteko saiakeran. Ez dugu dudan jarriko aurreko horren egiatasuna edo eredu sozial patriarkala nagusi denetik  gizakiak aurrez aipaturikoa duela helburu. Eztabaida gaia horren zergatia da, zelan heldu den hori izatera eta indartzera. 

Egun, aberatsak diren herrialdeen industrializaziotik, eta gerora eman zen hedapenetik, langileekiko produkzio alienazioa areagotu da, landa zein hiri eremuetan (industrian, eraikuntzan, zerbitzuetan...) . Langileek lehen baino askoz ere gehiago ekoizten dute, lehen baino gauza gehiago dituzte, abiadura handiagoan mugitzen dira, denbora eta espazioa menderatuz, eta ez dute kasu batean ere egiazko zoriontasuna aurkitzen. 

Erabilera balioen errealitatearekiko ordez, pertsonak aldaketa balioekiko gero eta estuago identifikaturik sentitzeak, esanahi positiboak erlatibizatu, eta modaz kanpo diren abstrakzio edo ideal bihurtzen ditu erantzukizun sozialak eta gure etorkizun soziokulturalarekiko belaunaldi ezberdinek dituzten konpromiso historikoak.

Ezagutzaren egiatasun eta ziurtasun osoaren izenean (sistemaren ideologia-ideia-baloreek sorturiko eta zabalduriko ezagutzaz ari gara) erreferentzia historiko eta kulturalak testuingurutik ateratzen dira, eta nortasunak suntsitu eta jarrera eta balorazio joerak homogeneizatzen dira. “Egiaren onarpen absolutuaren” ondorio den homogenizazio hori mozorrotu egiten da, gaur egun, azkenean, arrazionalitate, interpretazio, ekintza eta bizi eredu aniztasun batean garela sinestarazteko.

Mundu mailako merkatuaren mekanika eta bere izaera menderatzailea eta baztertzailea, adierazpen, balorazio eta ezagutza aniztasunaren sustapenaren aurkakoak dira nahitaez. Nahiz eta, merkantzia munduak gainezka egin izanak, merkatuak berak, baldintza gabeko aniztasunaren irudi faltsua ematen duen, adierazpen, balorazio eta ezagutza ekintzen homogenizazioa da benetan bizi duguna, gure kontsumitzeko gaitasuna erraz gainditzen duen salgai aldaeren pean ezkutaturik. Aldaera ez da inoiz homogenizazioaren kontrakoa izango dialektikan. Azken horrek, unibertsalitate inposatuko eredua justifikatzen eta baieztatzen du, onarpen orokorreko irizpide absolutu gisa.

Euskal Herrian biztanleriaren %60 baino gehiago hiriburuen inguruko hiri eremuetan bizi da. Bertan, okupazio (eta esplotazio) tasaren arabera, jarduera nagusiak hirugarren sektorekoak dira, %60ko pisua dute enpleguan, zehazki komertzio eta kontsumo azpisektoreek dute garrantzi handia. Sektore hori ezin da eskaintzen duen ekoizpenarekin identifikatuta egon, merkaturatzeaz arduratzen diren pertsonak ez baitira inoiz produktu horiekin identifikatuko, merkatuko transakzioekin identifikatuko ez diren bezala, aurpegi gabeko “nagusi” batzuen eskuetara igaroko baitira: multinazionalak, frankiziak, akziodunak. Azken finean, pertsona guzti horiek ezin dira bere lan indarraren birprodukzio orduekin identifikatuta sentitu, ezta kontsumitzen dutenarekin ere. Identitate Korboratiboaren diseinu berrian kapitala identifikazio hori lortzen saiatzen ari da, ekoizpena handitzeko eta plusbalioa areagotzeko bitarteko gisa; langileek “enpresakoak” direlako uste osoarekin lan egin dezaten. 
3.- Egungo beste ezaugarri bat biztanleriaren beharretara egokiturik 
diseinatu ez diren produktuen gain-produkzioa da. Zaharkituak gelditu diren gerra edo botere teknologiak amortizatzeko (mikrouhinak, mugikorrak, Internet, irakurgailu digitalak, GPSak...) gain produzitzen da. Eskaerari erantzuten ez dioten elementuak ekoizteko gaitasun izugarri horrek beharren sentipen faltsua manipulatu behar du (iragarkiak, manipulazio psikoafektiboa, sentsoriala...), edo erosketa ahalmenaren gaitasun faltsua (dirua eta balioaren arteko apurketa kreditu txartelen bidez, kreditu orokortua...). Azken finean, aurreko garaietako eskaera baino askoz handiagoa behar du, produktua biltegietan zaharkitua gelditu baino lehen saltzea ahalbidetuko duena, gero eta denbora tarte laburragoetan jazotzen den gertakaria (produktu baten moda-bizitza gero eta iragankorragoa da). Kapitalaren errotazioa hain da azkarra, produktu batek ere ez duela bere balioa epe ertainean bermatua. Horren aurrean, kontsumorako kitzikatzea konpultsiboa bihurtzen da, bata bestearen atzetik geldiune gabe igarotzen diren egutegiko datek nabarmendurik. Eredu hori erosteko ahalmenaren muin errotutik inguru esplotatuetaraino hedatzen da. Bertan, errituala errepikatzen da behin eta berriz, elementu kontsumituak bakarrik aldatzen dira- zakarra, baina garrantzitsuena ez da kantitate erreala, ezta produktuaren balioa ere, baizik eta erritu kontsumista gauzatzean eskuratzen den boterea. 

Biztanleriak (baita langile klaseak ere) kontsumitzen duen produktuen BALIOAren inguruko erreferentzia guztia galdu du (maila txikiagoan edo handiagoan), kontsumo irizpideak aukeratzerako orduan gaitasun kritiko guztia galdu du, bizirauteko lanaren ezinbesteko oreka galdu du. Eta nola ez! Sistemaren laguntza txikiarekin (gizatiartutako ingurua, botere mediatikoa...) biztanleria honek kontsumitu egiten du, behin eta berriro, oreka ase ezina asetu nahian. Izan ere, batetik ez dute imajinatzen sistemaren periferian dauden, eta ia esklabizaturik lan egiten duten, esplotatu horiei zer suposatzen dien kontsumitzen duten hori lantzea, eta bestetik, kontsumitutakoak ez du inolako nortasun errefereterik. Era berean, kontsumoaren inguruko harremanak sortzen dira, inguruneko espazioa eta harremantzekoa alienazio produktu bilakatzen dutenak, azken finean, beste faktora alienante bat. 

Kontsumoa beraz, ekoizpena bezala, beste pieza klabe bat da gizakiaren alienazioa ulertzeko. Eguneko 24 orduetatik zenbatetan gara gu geu? Edo zenbat eskaintzen diogu beste batzuentzat ekoizteari, eta denon aberastasunarengatik kontsumitzeari, eta aldi berean, denon pobretzeagatik? Lagun batek amorrua eta ametsak besterik ez zaizkigula gelditzen aipatzen zuen. Baina amorrua, beldurra bezala, merkaturatzearen giltzarria da, eta gure ametsek  marketingaren muina osatzen dute, beraz, biak ere manipulatzen ari dira; hau da, bakoitzarena eta intimoa guk uste baino gutxiago izan daiteke azken finean.

Kontsumoak gure bizitzaren zati bat asetzen du eta beste bat gogortu. Zati bat oinarrizko kontsumoarena da, beharrezkoa eguneroko bizitzarako, eta bestea, pribilejioko irudi baten proiekzioan finkatuta den barneko/kanpoko irudi bat mozorrotzea –boterea, inguru alienantearen pertzepzioarekiko erlazioa. Horrela, antzerki grekoko aktoreek papera PERTSONA izeneko maskararen atzetik antzezten zuten bezala, gure izaera merkatuaren eta bere aurretiko diseinuaren bitartez hezi eta haztera bultzatzen gaituzte. Horrela, sistemak igortzen dizkigun modekin bat datorren gure buruaren irudi bat proiektatzen saiatzen gara. Aldaera sorta handi batetik aukeratzen dugu moda mota hori, moda “alternatiboa” edo “inkonformista” ere barne daudelarik. Gehienetan, alternatiboena eta anitzena multinazionalek ondo plangintzatutako marka handietatik datorkigu, “hezigaiztasun eta ezberdintasun” lelopean, beti ere sistemaren jarrera mantsoen barne. Denok, gero eta inkoszienteago, estatus jakin bat azalerazten ahalegintzen gara, irudiaren proiekziora loturik dauden kontsumo gako batzuen bitartez. Pentsamolde fetitxista baten bidez irudia eta pribilejioa eskutik helduta datozela sinestarazi digute (azaleratze hutsarekin), eta pribilejio horrek botere soziala dakarrela aldi berean.    

4.- Guzti horri aisialdiaren merkantilizazioa ere gehitu behar zaio. Aurreko 
ataletan azaldutako estrategia komunista guztia bultzatzeko, merkataritza hirigintza berri bat txertatu da Euskal Herrian (lehenengo Iparralden, eta 90.hamarraldi hasieran Hegoalden), aisialdirako ekintza herritarragoak txertatuz, aisirako eta merkataritzarako eremu handien eraikuntzaren bitartez. Horrek, azpiegitura handien eraikuntza eta ibilgailu pribatuaren erabilera bultzatzeaz gain, merkataritza bizitzaren ahulezia eragin du, eta bizitza sozialaren galera gure auzo eta herrietan; gainera, kontsumo ohiturak eta aisialdia gero eta lotuago daude, dena eremu berean eskaintzen den einean.  

Testuinguru honetan gure aisialdia kontsumoaren gizarteko osagai bat gehiago bezala garatzen da, ekintza kontsumistena ere aisiarekin estaltzen da. Eskaintza dibertsifikatuena kontsumitzen dugu, errez aldatzen dugu ekintza eta aisiaren baldintza sozialak murrizten dira. 

Klasearen pertzepzioa gehiago erlazionatzen da aisia gozatzearekin eta kontsumismoarekin ekoizpen sistemarekin dugun erlazioarekiko baino.

5.- Kontsumismoaren bultzada ezin izango litzateke gauzatu kreditua garatu  
gabe, hau da, aurretik kontsumoa beharrizanetatik eta pertsonen gastatzeko gaitasunetik bereizi gabe. 

Manipulazio sozioafektiboaren bitartez zehaztu gabeko beharrizan kontsumista sortzea da helburua (“kontsumitu kontsumitzeagatik”), edozein erosketa ekintzaren bidez epe laburrean asetzen dena. Frustazio orokortuak sortzen dituzten ekintza eta jarrera batzuei (indibidualismoa, gizarteko elkartasun eza, arroztea, eta abar luze bat) eta beldurren esplotazioei esker, ziurtasun eza eta egoa, barne hutsunea bermaturik dago. Pertsonek hutsune hori, (onartua izaten ez dena) komunikabide guztien arabera, hobeto sentiarazten gaituen ekintzaren bitartez bete nahiko dute: erostearen ekintza. Hutsune hori gizarte aurreratuetan errealitatea denean jadanik, multinazionalek zuzenduriko kontsumoak berdindutako masa-pertsonen artean gaudenean, bigarren maila batera igarotzen dira, kontsumoa errenta mailatik bereiztera alegia. 

Kontsumoa errenta mailak mugaturik dagoela printzipio ekonomikoa da. Baina sustatzen dutenek, edozein errenta duzula ere, edozein kontsumo maila asetu dezakezula sinestarazi nahi diote jendeari; zorpetzea nahikoa da horretarako, etorkizuneko kontsumo beharrizanak egun kontsumitzen baldintzatzen direlarik (garrantzitsuena oraina da). Zorpetzearen baliabideak egungo errenta erabilgarria areagotzea ahalbidetzen du, baina etorkizunekoa murrizten du, ez baita soilik egungo kapitala itzuli beharko, baita interesak ere. 
Teoria ekonomikoan zorpetzeak muga bat dauka, horrela azaleratzen da sektore publikoak zorpetzeari dion beldurra: Europar Batasunaren Egonkortasun Akordioak BPGaren %60ko zor multzoa du. Horrek, pertsona baten zor guztiek bere urteko diru sarreren %60a inoiz ez luketela gainditu beharko esan nahi du
.

Zorpetzeari mugak jarri ezean, asetze elementua izateari uzten dio (gaur kotsumitu biharamunari itxaron gabe) sistema ekonomikoarekiko sumisio kate bihurtu arte. Izan ere, kredituaren ordainketak lan baldintza gero eta prekarioagoak onartzera bultzatzen du, eta baita gero eta sumisio handiagora, zeina aldaketa sozialaren balazta nagusia den. 

6.- Kontsumo beharrizanen diseinu berri hori artatzeko zerbitzu sektorearen 
garapena ezinbestekoa izan da. Sektore horren garapena aipatzean, kontuan izan behar dugu, balio erantsiak gehienbat giza faktoreekin lotura zuzena duela. Horrela, garranzia berezi bat egotzi zaie giza zientziei eta bereziki psikologiari, batez ere eraikuntza mentalen arloetan, pertzepzioan eragina duten faktoreetan, eta zentzumenen manipulazioaren garapenean.
Horrek guztiak, enpresa liburutegia irauli du, eta erakundean pertsonen garrantzian oinarrituriko kudeaketa eta antolakuntza era berrien inguruko ikerlanak ugaritu dira, pertsonek proiektuan identifikatuta sentitzearen beharrizana azpimarratzen dutenak, eta parte hartze kultura birtuala garatuz, goranzko indibidualismoaren testuinguruan.  

1980tik aurrera batez ere, txandaketa azkarreko kontsumo zerbitzuen errotazio bilakaera azkarra izan duen gizartea izan da gurea. Berau osatzen duten kolektiboek zailtasun handiak dituzte ekoizpen, ugalketa eta gizarte prozesuen eraginez elkarbanatzen dituzten, “klase”, egoera eta ezaugarri komunen errealitatearen barne sentitzeko, eta ondorioz, zailtasun handiak dituzte baita, krisi egoera honetan koherenteki antolatzeko.

Lan munduak bizitza sozialeko arlo guztietan ematen ari den aldaketak pairatzen dituela ikus dezakegu; eskema absolutuak desagertu dira, eta diskurtsoak zatikatu eta indibidualizatzen dira. Lan mundua norbanakoen mundua bihurtzen ari da; langileen eskubideen eta berdintasunaren inguruko diskurtsoak desagertzeak lan munduaren inguruan dabilen pertsonen diskurtsoetan ere eragin du. Funtsean, langile terminoa ekiditen da, eta lan egiten duten edo langabezian diren herritar kontzeptuagatik ordezkatzen da, eta esperientzia edo egoera pertsonalen inguruan hitz egiten da. Metropoliko langileria horrek bere burua ez onartzeak (orokorrean), sistemaren aurkako iniziatibak asko zaildu edo guztiz oztopatzen ditu. 

Aginteak eta bere trasmisio bideek norbanakoaren eskubideetara jotzen dute, batez ere kontsumitzaileen eskubideetara, eta aspektu hori aldaketarako erresistentzia diskurtsoaren elementu nagusia bihurtzen da. Nagikeria eta konfromismo zantzuetan eta aldaketarako aukeretan sinesteko orduan dagoen ezintasuna, nabaritzen da. Lan eta kontsumo esparrutik baztertuta daudenekiko elkartasuna existitzen da, baina elkartasun horrek estetika dosi handiak ditu.  

Bestalde, beren kontsumoa, aberastasuna, ekoizpen eta gizarte egitura eta orokorrean, bere garapen eta jasangarritasun  eredua, gainontzeko herrialde, herri eta ekosistema “periferikoen” gain eraikitzen ari diren herrialde talde murritzaren barne dago Euskal Herria. Horrek, erresistenzia eragin diezaioke, behin betiko globalizaturik dagoen makinaria kapitalista multzoan, rol, funtzio eta egoera (baita ardura objektiboa ere) propioak objetiboki onartzeari.

Nekane Jurado 

� Harol R. Kerbo. “Geruzapen soziala eta desberdintasunak.” (2004) 


� Paradigma bat zientzi baten objektuaren oinarrizko irudia da. Aztertu behar dena, mahaigaineratu behar diren galderak, zelan adierazi behar diren eta zein arau jarraitu behar diren lortutako erantzunak interpretatzean definitzeko balio du. Kuhnen (1962) lan aitzindaritik hasita, lan multzo denek frogatu dute gizarte baten ideologiaren eta bere paradigmen arteko erlazioa, bai zientzia fisikoetan zein sozialetan.


� Ikus ekarpena: Zientzien filosofia eta arrazionalitatearen aldaketa (balioak): ezagutza zientifikoaren ikuspuntuak gaur (Nekane Juradok aurkeztua)





� Puntu hau XXX.kapituluan lantzen da zehazki


� Bankuei diru publikoa bideratzea eta enpresa buruei EREak diruz laguntzea ona eta beharrezkoa da, horrela, beren kapitala pilatzeko makinaria martxan jarriko baitute eta langileoi diru horren zati bat emango digute (interesekin edo lan baldintza kaxkarren truke). 


� Xabier Barandiaran Irastorza, Soziologia irakaslea, Iritzi Publikoa eta Deustuko Unibertsitateko Ingurunearen Analisi Estrategikoa. “Euskal biztanlegoaren zaharkitzearen eta bere ondorio ekonomiko eta sozialen azterketa, baloreen eraldaketaren ikuspuntutik: zatikatutako gizartea”


� Merkatua osoaren dinamika eta bere esentzia izendatzailea eta baztertzailea kontrajarriak dira, aniztasun adierazgarri, kognitibo eta baloratiboarekiko. Merkatuak baldintza gabeko aniztasun irudi faltsua sortzen du, benetan dagoena adierazpen, ezagutza eta balorazio homogenizazioa denean. 


� Ikus Nekane Juradoren zirriborroa: Balioak eta klase borrokak 


� Franz J. Hinkelammert, Crítica de la razón utópica. 


� Alienazioaren inguruko atal hau Xabier Zabalari (Bixintxo) eta Iñaki Gil de San Vicenteri zor  zaio.


� Pierre Fedida: “Konpultsioa: Kanpo indar baten eraginez, ideia jakin bat sinestera edo ekintza bat gauzatzera bultzaturik den sujetuaren jarrerari dagokion kontzeptua, egin ezean nahigabe handia sentitzeko arriskua duelarik.". “Psikoanalisiaren hiztegia”. Alianza Editoriala, Madril 1979. Berbabé Tierno: "Konpultsioa: Norbanako batek jarrera edo ekintza mental bat egiteko sentitzen duen bultzada, obsesio zehatz batek eragin dion ezinegona edo ondoeza ekidin ahal izateko ". En : "Psikologoan etxean", Temas de Hoy Edizioa, Madril 1997.


� Eta urteko 24.000 eurorekin 240.000 eurotako etxebizitzak erosten itugu, hau da, %1.000 zorpetzen gara.

